
Ҳ У К М
ЎЗБЕКИСТОН  РЕСПУБЛИКАСИ  НОМИДАН

2021 йил ноябрь ойининг 5 куни, жиноят ишлари бўйича Тошкент шаҳар Яшнобод туман суди ўз биносида, очиқ суд мажлисида, туман судининг судьяси У.Ханаевнинг раислигида, ҳалқ маслаҳатчилари Р.Мирзаева, А.Саидовалардан иборат ҳайъатда, Ш.Шокиров, Т.Худайбергановларнинг котиблигида, давлат айбловчиси Яшнобод туман прокурорининг ёрдамчиси С.Акилов, судланувчилар И.Ниғматов ва И.Зокировларнинг иштирокида, Ўзбекистон Республикаси ЖКнинг 273-моддасининг 2-қисми билан айбланувчи:
Ниғматов Иброхим Ғайратжон ўғли (Nig’matov Ibroxim G’ayratjon o’g’li) 12.05.1997 йилда Тошкент шаҳрида туғилган, ўзбек, Ўзбекистон фуқароси, маълумоти ўрта, устачилик билан шуғулланади, бўйдоқ, судланмаган, Тошкент шаҳри, Сирғали тумани, Қумариқ 3-тор кўчаси, 11-уйда рўйхатда туриб яшовчи, иш бўйича “гаров” тариқасидаги эҳтиёт чораси қўлланилган, айблов хулосаси нусхасини ўз вақтида олган, 
Ўзбекистон Республикаси ЖКнинг 273-моддаси 2-қисми ва 273-моддаси 5-қисми билан айбланувчи:

Зокиров Ислом Шокир ўғли (Zokirov Islom Shokir o’g’li) 29.01.1996 йилда Тошкент вилоятида туғилган, ўзбек, Ўзбекистон фуқароси, маълумоти ўрта, вақтинча ишсиз, оилали, бир нафар вояга етмаган фарзанди бор, муқаддам жиноят ишлари бўйича Қибрай туман судининг 30.12.2014 йилдаги ажримига кўра, унга нисбатан Ўзбекистон Республикаси ЖКнинг                      277-моддаси 1-қисми билан юритилган жиноят иши, 14.11.2014 йилдаги амнистия актига асосан тугатилган, Тошкент вилояти, Қибрай тумани, Ёнариқ қ.ф.й, Фурқат кўчаси, 125-уйда рўйхатда туриб яшовчи, эҳтиёт чораси тариқасида 2021 йил 7 августдан уй қамоғида сақланаётган, айблов хулосаси нусхасини ўз вақтида олганга 

нисбатан бўлган 1-1009-2107/457-сонли жиноят ишини кўриб чиқиб, судланувчилар ва гувоҳларнинг кўрсатувларини эшитиб, жиноят ишидаги ҳужжатларни таҳлил қилиб, тарафларнинг музокараси ва судланувчиларнинг охирги сўзини тинглаб, қуйидагиларни 

А Н И Қ Л А Д И :
И.Зокиров 2020 йилнинг март ойи ўрталарида Тошкент вилояти Қибрай тумани “Тараққиёт” м.ф.й. худудида мазкур жиноят ишидан алоҳида иш юритувига ажратилган шахсдан “марихуана” гиёҳвандлик воситасини олиб, унинг бир қисмини ўзи чекиш йўли билан истеъмол қилиб, қолганини кейинчалик қонунга хилоф равишда сотиш мақсадида қисмларга бўлиб, сақлаб келган. 

2021 йил 20 июнь куни соат тахминан 2200ларда Тошкент шаҳар Юнусобод тумани Ипак йўли кўчасида И.Зокиров таниши И.Ниғматовга бир дона гугурт қутисида бўлган “марихуана” гиёҳвандлик воситасини 300.000 сўмга сотган.   
И.Ниғматов 2021 йил 21 июнь куни соат 1600ларда Яшнобод тумани ИИО ФМБ ЖҚБ ва Ўзбекистон Республикаси ДХХ ходимлари билан хамкорликда ўтказилган тезкор тадбир давомида, Яшнобод тумани Дилбоғ кўчаси 66-уйнинг ёнида тўхатилиб, холислар иштирокида шахсий тинтув қилинганида, эгнидаги шортисининг олд чап чўнтагида турган "Marlboro" номли сигарет қутиси ичидан 1000 сўмлик купюрага хамда шаффоф полиэтилен пакетга ўралган холда, гугурт қутисига солинган озгинадан кўпроқ миқдорда “марихуана” гиёҳвандлик воситасини келгусида ўтказиш мақсадини кўзламай, қонунга хилоф равишда сақлаб келаётганлиги, шунингдек унинг ёнида чекиш мосламаси ҳам борлиги аниқланиб, холислар иштирокида ашёвий далил сифатида расмийлаштириб олинган.

Судга оид кимёвий экспертизасининг 2021 йил 22 июндаги 2/548-сонли хулосасига кўра, И.Ниғматовдан олинган модда таркибида фаол гиёҳванд модда - тетрагидроканнабинол мавжуд бўлган "марихуана" гиёҳванд моддаси эканлиги, унинг умумий оғирлиги 4,36 граммга тенглиги, шунингдек ундан олинган чекиш мосламасида фаол гиёҳванд модда - тетрагидроканнабинол излари борлиги аниқланган.

2021 йил 22 июнь куни соат 2100ларда И.Ниғматовнинг аризасига асосан Яшнобод тумани ИИО ФМБ ЖҚБ хамда ДХХ ходимлари томонидан ўтказилган тезкор тадбир давомида И.Зокиров Тошкент шаҳар Юнусобод туманида жойлашган “Универсам” бозори ва А.Дониш кўчалари кесишган чоррахада И.Ниғматовга бир дона гугурт қутиси ва “Parliament” сигарет қутисидаги бир дона гугурт қутисига солинган “марихуана” гиёҳвандлик воситасини 500.000 сўмга сотган вақтида тезкор ходимлар томонидан ҳодиса жойида ушланган, сўнгра И.Ниғматов тезкор тадбир жараёнида И.Зокировдан сотиб олган гиёҳвандлик воситасини ходимларга ихтиёрий равишда топширган.  

Судга оид кимёвий экспертизасининг 2021 йил 25 июндаги 2/559-сонли хулосасига кўра, И.Ниғматов ихтиёрий равишда тақдим қилган модда таркибида фаол гиёҳванд модда - тетрагидроканнабинол мавжуд бўлган "марихуана" гиёҳванд моддаси эканлиги, унинг умумий оғирлиги 12,52 граммга тенглиги аниқланган.
Суд мажлисида судланувчи И.Ниғматов унга эълон қилинган айбга қисман иқрор эканлигини билдириб, 2020 йилнинг май ойларида Қибрай туманида жойлашган қурилиш объектида ишлаб юрганида И.Зокиров билан танишиб қолганлиги, у билан ўзаро сухбатда наша хақида гап борганлиги ва ундан топиб бера олишини сўраганида, Ислом унга танишларидан топиб беришини айтганлиги, шу тариқа И.Зокировдан 2021 йилнинг январь ойининг охирларига қадар наша гиёҳвандлик воситасини олиб, истеъмол қилиб юрганлиги, 2021 йилнинг февраль ойида у Исломдан наша борми деб сўраганида, унга оладиган жойида пулга беришини айтганлиги, у рози бўлгани, шундан кейин ундан ойига 1 ёки 2 маротаба нашани сотиб олганлиги, хар бир гугурт кутиси ёки ўрам наша учун       Ислом ундан 200-300 минг сўм атрофида пулларни олиб юрганлиги, 2021 йил 14 июнь куни у “Одноклассники” интернет тармоғида бир рус қиз билан танишиб қолгани, у билан суҳбат давомида наша тўғрисида гап кетганлиги, у қиз унга жинсий алоқадан олдин эркак киши наша чекса, алоқа узоқроқ давом этишини айтганлиги сабабли қизиқиб, 2021 йил 20 июнь куни Ислом билан телефон орқали Юнусобод туманидаги Юнусобод тўйхонаси ёнидаги айланма йўл ёнида кўришишга келишганлиги, соат тахминан 22.00ларда Ислом келишилган жойга Дамас автомашинасида келиб, ундан 300.000 сўм пулларни олиб, ўзидан 4-5 метр узоқликдаги бордюр олдига нашани ташлаб қўйганлигини айтганлиги, у Ислом кўрсатган жойга бориб гугурт қутисини топиб, уни чўнтагига солиб уйга кетганлиги, сўнг гугурт қутиси ичидан нашани бир қисмини олиб бакалажкага солиб чекиб кўргани, сўнг чекиш учун ажратиб олган нашани қолдиғини 1000 сўмлик купюрадаги пул ичига солиб, уни сигаретини ичига солиб қўйганлиги, гугурт қутисидаги нашани хам чўнтагига солиб қўйганлиги, 2021 йил 21 июнь куни соат 16:00ларда у телефонда танишган қиз билан кўришиш мақсадида Кадишева бозори олдига келганлиги, сўнг қиз айтган жойга келиб унга қўнғироқ қилганида уни ёнига ИИБ ходимлари келиб, хужжатларини сўрашганлиги, 2 нафар холисни чақиртиришиб, уни шахсий тинтув қилишганида, шортисининг чап чўнтагидаги сигарет қутисини, наша солинган гугурт қутисини хамда чекиш мосламаси - ангишвонани олишиб, конвертга солиб мухрлашгани, ходимлар нашани кимдан ва қаердан олганини сўрашганида И.Зокировдан сотиб олганини айтганини, ИИБ ходимлари ундан Исломни ушлашда ёрдам беришини сўрашганида у рози бўлиб, ариза билан мурожаат қилганлиги, 2021 йил 22 июнь соат 21.00ларда Исломга қўнғироқ қилиб, ундан нашани олишни 500.000 сўмга келишганлиги, шунда ИИБ ходимлари, аниқроғи Фаррух исмли тезкор ходим унга тадбирда фойдаланиш учун 500.000 сўм пул берганлиги, аммо иш хужжатларида бу пулни гўё-ки ўзи берганлиги кўрсатилганлиги, Ислом унга Юнусобод тумани, Универсам бозори ёнига келишини айтганлиги, айтилган жойда Ислом билан кўришиб, унга пулларни бериб, икки дона гугурт қутисидаги нашани олганлиги, у нашани сотиб олгач панароқ жойга бориб, ИИБ ходимларига холислар иштирокида ихтиёрий топширганлиги, сўнг ходимлар Исломни ушлаб, ёнидан у берган 500.000 сўм пулларни холислар иштирокида олишганлиги, гиёҳвандлик воситасини ҳеч кимга ўтказиш мақсади бўлмаганлиги, ўзининг истеъмоли учун сотиб олганлиги, интернет орқали танишган қиз ҳам унга наша беришни сўрамаганлиги, балки, гиёҳвандлик воситасини ўзи истеъмол қилиб, қиз билан жинсий алоқа қилса, жараён узоқ давом этишига қизиқиб, унинг ёнига олиб бормоқчи бўлганлиги, гиёҳвандлик воситасини ўзи истеъмол қилиш мақсадида сақлаб келганлигидаги айбига тўлиқ иқрорлиги, ҳозирги кунда қилмишидан чин кўнгилдан пушаймонлиги, бошқа такрорланмаслиги, суддан ушбу ҳолатларни инобатга олиб, унга нисбатан озодликдан маҳрум қилиш билан боғлиқ бўлмаган енгилроқ жазо тайинлашни сўраб, кўрсатув берди.
Суд мажлисида судланувчи И.Зокиров унга эълон қилинган айбга тўлиқ иқрорлигини билдириб, наша гиёҳвандлик воситасини 2 йилдан буён ойига 1-2 марта чекиб истеъмол қилишини, 2020 йил март ойининг ўрталарида Аваз исмли танишидан тахминан 50-60 грамм нашани олиб, уни ўз уйида банкани ичида сақлаб, истеъмол қилиб келганлиги, 2020 йилнинг ёз ойларида тоғасининг кафесига бўёқчи бўлиб келган И.Ниғматов билан танишиб қолганлиги, Иброхим билан ўзаро сухбатда наша ҳақида гап кетгач, Иброхим ундан наша топиб беришини сўраганлиги, унга уйида турган нашадан оз-оз олиб келиб бериб турганлиги, бунинг эвазига ундан пул олмаганлиги, Иброхим ундан тез-тез наша сўраб турганлиги сабабли, танишида бўлса пул эвазига олиб бериши мумкинлигини айтганлиги, ундан 2 маротаба 200.000 сўмдан наша сотиб олганлиги, 2021 йил 20 июнь куни Иброхим унга қўнғироқ қилиб, наша топиб беришини сўраганлиги, уйида қолган нашани бир қисмини гугурт қутисига солиб, шу куни соат 22.00ларда Юнусобод туманидаги Буюк Ипак йўли кўчасида И.Ниғматов билан кўришиб, унга нашани 300.000 сўм эвазига сотганлиги, 2021 йил 22 июнь куни Иброхим унга яна қўнғироқ қилиб, наша кераклигини айтганлиги, у унга йўқ дейишига қарамай бир неча маротаба қўнғироқ қилаверганлиги, Иброхим билан 500.000 сўмга нашани сотишни келишгач, шу куни соат 21.00ларда 2 та гугурт қутисидаги нашани олиб, Иброхим билан Юнусобод тумани Универсам бозори ёнида чоррахада учрашганлиги, ундан 500.000 сўм пулни олиб, эвазига иккита гугурт қутисидаги нашани берган вақтида ИИБ ходимлари томонидан ушланганлиги, сўнг у Иброхимдан олган 500.000 сўм пулларини, Иброхим эса ундан сотиб олган нашани холислар иштирокида ИИБ ходимларига топширганлиги, тадбир бўлганлигини билганлиги, ҳозирги кунда қилган қилмишидан пушаймонлиги, ушбу холат бошқа такрорланмаслиги, қарамоғида вояга етмаган фарзанди ва ногирон отаси борлигини, ёлғиз боқувчи эканлигини инобатга олиб, унга нисбатан озодликдан маҳрум қилиш билан боғлиқ бўлмаган енгилроқ жазо тайинлашни сўраб, кўрсатув берди.

Суд иш бўйича тўпланган далилларга баҳо бериб, И.Ниғматов ва И.Зокировларнинг содир қилган жинояти ўз тасдиғини топган ва қуйидаги далиллар билан исботланган деб ҳисоблайди.

Суд мажлисида гувоҳ тариқасида сўроқ қилинган Л.Дўстмуродов 2021 йил 21 июнь куни ўз ишлари билан Яшнобод туманидаги Авиазозлар бозори олдидан ўтиб кетаётганда ёнига фуқаролик кийимида бўлган ИИБ ходимлари келиб, ўзларини таништириб, ундан тадбирда холис сифатида қатнашишни таклиф қилишганлиги, у рози бўлгач, ундан ташқари яна бир фуқарони холис сифатида таклиф қилишгани, уларга холисларнинг ҳуқуқ ва мажбуриятларини тушунтириб, шу ердаги 66-уйнинг олдига келишганлиги, у ерда унга кейинчалик маълум бўлган И.Ниғматовни тўхтатиб, ёнида қандай ноқонуний нарсалар борлиги сўралганида И.Ниғматов уларга ҳеч нарса йўқлигини айтганлиги, уларнинг иштирокида уни шахсий тинтув қилишганлиги, И.Ниғматовнинг эгнидаги шортисининг олд чўнтагидан “Marlboro” номли сигарет қутисидаги 1000 сўмлик купюрага ўралган, шунингдек шаффоф полиэтилен пакетга ўралган ўткир хидли ўтсимон модда ва чекишга мўлжалланган ангишвона борлиги аниқланганлиги, И.Ниғматов ходимларга ушбу модда нашалиги ва уни чекиш мосламаси ўзига тегишли эканлигини айтганлиги, ИИБ ходимлари И.Ниғматовдан олинган нарсаларни конвертга солиб мухрлаб, бу ҳақда хужжатлар расмийлаштирганлиги, шундан сўнг улар ҳолат юзасидан тушунтириш хати ёзиб берганлиги, тадбир давомида хеч қандай ноқонуний харакатлар амалга оширилмаганлигини маълум қилди.

Суд мажлисида гувоҳ тариқасида сўроқ қилинган Р.Алладусов кўрсатувида 2021 йил 22 июнь куни шахсий ишлари билан Яшнобод тумани ИИО ФМБ олдидан ўтиб кетаётганида ЖҚБ ходимлари тадбирда холис сифатида иштирок этишини сўрашганида у рози бўлганлиги, ундан ташқари яна бир фуқарони холис сифатида таклиф қилишгани, уларни ИИБ биносига олиб киришганида у ерда кейинчалик шахси маълум бўлган И.Ниғматов ариза билан мурожаат қилиб, гиёҳвандлик воситасини сотиш билан шуғулланувчи Ислом исмли шахсни далилий ашё билан ушлашда амалий ёрдам кўрсатаётгани ва мазкур тадбирни ўтказишда холис бўлиб иштирок этишларини, ҳуқуқ ва мажбуриятларини тушунтиришгани, улар рози бўлиб, И.Ниғматов тақдим қилган 500.000 сўм пулларни ИИБ ходимлари серия рақамларини ёзиб, уларга хам кўрсатишганлиги, сўнг баённома асосида пуллар яна И.Ниғматовга тақдим қилиниб, улар биргаликда Юнусобод тумани “Мега планет” супермаркети томон боришганлиги, И.Ниғматов шу ерда жойлашган кўп қаватли уйлар олдига Ислом билан учрашишга кетганлиги,  орадан 5 дақиқа ўтганидан сўнг И.Ниғматовнинг ортидан ИИБ ходимлари билан бирга боришганида, И.Ниғматов ёнидан 1 дона гугурт қутиси ичида хамда сигарет қутиси ичидаги гугурт қутисига солинган яшил рангли ўткир хидли моддани ходимларга ихтиёрий равишда топширганини, шу вақтда 2-3 метр нарироқда Дамас автомашинаси хайдовчисини, яъни унга кейинчалик маълум бўлган И.Зокировни ушлашганлиги, И.Ниғматов мазкур шахсдан 500.000 сўмга топширган нашани сотиб олганини маълум қилгач, И.Зокиров ҳам ушбу холатни тасдиқлаганлиги, сўнг ИИБ ходимлари И.Зокировдан наша учун олган пулларни олиб, рақамлари солиштирилганида тадбир учун берилган пуллар эканлиги, ўтказилган тадбир юзасидан хужжатлар расмийлаштирилиб, тушунтириш хати ёзиб берганлигини, тадбир давомида ноқонуний харакатлар амалга оширилмаганлигини маълум қилди.

Суд мажлисида тарафларнинг илтимосига кўра қўшимча гувоҳ тариқасида сўроқ қилинган Ф.Сидиқов 2021 йил июнь ойларида Тошкент шаҳар ИИО ФМБ ЖҚБ тезкор вакили бўлиб ишлаганлиги, 2021 йил 21 июнь куни соат 16.00ларда олинган тезкор маълумотларга асосан туман ИИО хамда Ўзбекистон Республикаси ДХХ ходимлари билан хамкорликда ўтказилган тезкор тадбир давомида Яшнобод тумани Дилбоғ кўчаси 66-уйнинг олдида И.Ниғматов тўхтатилиб, холислар иштирокида шахсий тинтув қилинганида эгнидаги шортисининг олд чўнтагидан “Marlboro” номли сигарет қутисидаги 1000 сўмлик купюрага ва полиэтилен пакетга ўралган, яшил рангли ўткир хидли модда - марихуана моддаси ва юмалоқ металл буюм, яъни нашани чекиш мосламаси борлиги аниқланиб, тегишли тартибда холислар иштирокида расмийлаштириб олинганлиги, И.Ниғматов гиёҳвандлик воситасини “Ислом” исмли танишидан сотиб олганлиги, уни жиноий фаолиятини фош этиш мақсадида ўтказиладиган тадбирда ёрдам қилишини, тезкор тадбирда 500.000 сўм миқдордаги шахсий пуллари билан иштирок этишини маълум қилиб, ариза билан мурожаат қилганлиги, сўнг ундан 500.000 сўм миқдордаги пуллар холислар иштирокида тегишли тартибда баённома асосида қабул қилиниб, серия ва рақамлари қайд этилиб, сўнгра тадбирда фойдаланиш учун уни ўзига баённома асосида яна қайта тақдим қилинганлиги, 2021 йил 22 июнь куни соат 21.00ларда тадбир иштирокчилари И.Ниғматов билан И.Зокиров учрашишга келишган жой - Юнусобод тумани “Мега планет” супермаркети томон боришганлиги, И.Ниғматов шу ерда жойлашган кўп қаватли уйлар олдига “Ислом” билан учрашишга кетганлиги,  орадан 5 дақиқа ўтганидан сўнг тадбир иштирокчилари И.Ниғматовнинг ортидан боришганида, И.Ниғматов ёнидан бир дона гугурт қутиси ичида хамда сигарет қутисига солинган яшил рангли ўткир хидли моддани, яъни И.Зокировдан 500.000 сўмга назорат харид қилган марихуана гиёҳвандлик воситасини ходимларга ихтиёрий равишда топширганини, шу вақтда 2-3 метр нарироқда Дамас автомашинаси хайдовчисини, яъни кейинчалик шахси маълум бўлган И.Зокировни ушлашганлиги, у ҳақиқатда гиёҳвандлик воситасини И.Ниғматовга сотганлигини тасдиқлаганлиги, сўнг ундан наша учун олган 500.000 сўм пулларни баённома асосида олиб, рақамлари солиштирилганида тадбир учун берилган пулларга тўғри келганлиги, ўтказилган тезкор тадбир юзасидан хужжатлар расмийлаштирилганлиги, тадбир давомида бирон-бир ноқонуний харакатлар амалга оширилмаганлиги, И.Ниғматов ихтиёрий равишда И.Зокировнинг жиноий фаолиятини фош қилиш мақсадида ариза билан мурожаат қилиб, ўзининг шахсий маблағлари хисобдан 500.000 сўм миқдордаги пулларни тадбирга жалб қилганлиги, тадбир якунлангач унга бу пуллар тилхат орқали қайтариб берилганлигини маълум қилди.

Суд мажлисида тарафлар розилиги билан кўрсатувлари ўқиб эшиттирилган гувоҳлар Б.Мелиев ва Б.Зикировлар дастлабки тергов давомида худди гувоҳ Р.Алладусов хамда Л.Дўстмуродовларнинг кўрсатувларига мазмунан ўхшаш кўрсатув беришган.  

Суд, тарафлар фикрини тинглаб, И.Ниғматов ва И.Зокировларнинг жиноят содир этганликдаги айби, уларнинг айбига тўлиқ иқрорлик билдириб берган кўрсатувларидан ташқари, билдирги, тушунтириш хатлари, И.Ниғматовнинг аризаси, пулларни тақдим этиш баённомалари, далилий ашёни олиш ва ўз ихтиёри билан тақдим қилиш баённомалари, судга оид кимёвий ва наркология экспертизалари хулосалари, юзлаштириш баённомаси, нарсаларни ашёвий даллил деб эътироф этиш тўғрисидаги қарор ҳамда жиноят ишида мавжуд бўлган Ўзбекистон Республикаси ЖПКнинг 95-моддаси тартибида текширилган ва баҳоланган бошқа объектив далиллар йиғиндиси билан тўлиқ тасдиқланган деб хисоблайди.
Дастлабки тергов органи томонидан судланувчи И.Зокировнинг жиноий ҳаракатлари Ўзбекистон Республикаси ЖКнинг 273-моддаси 5-қисми, яъни гиёҳвандлик воситаларини кўп миқдорда қонунга хилоф равишда сотиш аломаталари билан тўғри квалификация қилинган, бироқ судланувчи И.Ниғматовнинг жиноий харакатлари Ўзбекистон Республикаси ЖКнинг 273-моддаси 2-қисми, яъни озгинадан кўпроқ миқдорда гиёҳвандлик воситаларини қонунга хилоф равишда олиш, сақлаш, ташиш ва ўтказиш аломатлари билан нотўғри квалификация қилинган деб ҳисоблайди.
Ўзбекистон Республикаси Олий суди Пленумининг 2017 йил 28 апрелдаги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги 12-сонли қарорининг 21-бандида “ЖК 273-моддаси биринчи қисмида назарда тутилган гиёҳвандлик воситалари, психотроп моддаларни қонунга хилоф равишда ўтказиш деганда, уларни турлича усулда ҳақ эвазига ёки текинга (сотиш, ҳадя этиш, алмаштириш, қарзи эвазига ёки қарз сифатида ва ҳ.к.) бошқа шахсга бериш тушунилиши лозим” лиги, 25-бандида “Айбдорда гиёҳвандлик воситалари, психотроп моддаларни қонунга хилоф равишда ўтказишга (ЖК             273-моддаси биринчи, иккинчи, учинчи, бешинчи қисмлари) қасд мавжудлиги тўғрисидаги масалани ҳал этишда, судлар бундай восита ёки моддалар ҳақиқатдан ўтказиш мақсадида тайёрлаб қўйилганлигига оид далиллар мажмуидан келиб чиқишлари лозим. Бундай далилларга, масалан, гиёҳвандлик воситалари ёки психотроп моддалар фақат истеъмол қилинишини истисно этадиган миқдорда топилганлиги, бундай восита ёки моддалар муайян дозада (ўлчамда) қадоқланганлиги, улар ташиш ёки жўнатишда махсус махфий жойга яширилганлиги, уларни тайёрлаш учун асбоб-ускуналар мавжудлиги, экспертизанинг айбдор гиёҳванд эмаслиги тўғрисидаги хулосаси ва ҳ.к.лар киради” деб белгиланган. 
Иш ҳолатларидан кўринишича, И.Ниғматов “марихуана” гиёҳвандлик воситасини ўтказиш мақсадини кўзламай, ўз истеъмоли учун қонунга хилоф равишда сақлаган, чунки уни гиёҳвандлик воситасини ўтказиш мақсадида сақлаганлигини тасдиқловчи бирор-бир далил мавжуд эмас.
Хусусан, ўтказилган судга оид наркологик экспертизанинг хулосасига кўра И.Ниғматов гиёҳвандиликка йўлиққан шахслар тоифасига кирмаса-да, марихуана гиёҳвандлик воситасига мухтожликнинг клиник аломатларисиз истеъмол қилиб келиши аниқланиб, ундан олинган гиёҳвандлик воситаси истеъмол қилинишини истисно этадиган кўп миқдорни ташкил қилмайди.
Шунингдек, кимёвий экспертиза хулосасига кўра, И.Ниғматов ушланган пайтда ундан олинган чекиш мосламасида фаол гиёҳванд модда, тетрагидроканнабинол излари борлиги аниқланган.
Дастлабки тергов органи томонидан И.Ниғматов интернет тармоғи орқали танишган рус миллатига мансуб нотаниш қиз ундан наша топиб беришини илтимос қилганлиги сабабли, у билан учрашишга бораётган вақтида ходимлар томонидан ушланганлиги, лекин унда аниқланган гиёҳвандлик воситасини қизга сотиш ёки бошқача усулда ўтказиш мақсадида эмас, балки нашани унга кўрсатиб, шу бахонада у билан танишиб олиш ниятида кетаётганлиги, унга нашани чектириш нияти ҳам бўлмаганлиги тўғрисида берган кўрсатувларига асосланган холда гиёҳвандлик воситаларини қонунга хилоф равишда ўтказишда айбланган бўлса-да, бу қизни шахсини аниқлаб, уни холат юзасидан сўроқ қилишни имкони бўлмаган. 
Ўзбекистон Республикаси ЖК 23-моддасига кўра, айбдорликка оид барча шубҳалар, башарти уларни бартараф этиш имкониятлари тугаган бўлса, гумон қилинувчи, айбланувчи ёки судланувчининг фойдасига ҳал қилиниши лозимлиги кўрсатилган.

Шунга асосан суд, И.Ниғматовнинг жиноий ҳаракатларини Ўзбекистон Республикаси ЖКнинг 273-моддаси 2-қисмидан ЖКнинг 276-моддаси                      1-қисмига қайта квалификация қилишни лозим топади.

Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 1-бандида “Судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилиши», шу қарорнинг 3-бандида «Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи холатларга мувофиқ бўлиши керак»лиги, 37-бандида “ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин. Бунда, қонунга мувофиқ, судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозим” лиги қайд этилган. 
Суд, судланувчи И.Ниғматовга жазо тури ва миқдорини белгилашда унинг айбига тўлиқ иқрор бўлиб, қилмишидан чин кўнгилдан пушаймонлигини, жиноятни очиш учун фаол ёрдам берганлигини, судланмаганлиги, оилавий шароитини, яшаш жойидан ижобий тавсифланишини жазони енгиллаштирувчи ҳолатлар деб топиб, харакатларида жазони оғирлаштирувчи ҳолатлар мавжуд эмас деб ҳисоблаб, унга нисбатан модда санкцияси доирасида жарима жазосини тайинлашни; 
-судланувчи И.Зокировга жазо тури ва миқдорини белгилашда унинг айбига тўлиқ иқрорлигини, қилмишидан чин кўнгилдан пушаймонлигини, судланмаганлиги, оилавий шароитини, қарамоғида ногирон отаси ва вояга етмаган фарзанди борлигини, турар жойидан ижобий тавсифланиб, унга кафолат хати берилганлигини жазони енгиллаштирувчи ҳолатлар деб топиб, унинг харакатларида жазони оғирлаштирувчи холатлар йўқ деб ҳисоблаб,  қилмишидан чин кўнгилдан пушаймонлигини, жиноятни очилишида фаол ёрдам берганлигини жиноятнинг ижтимоий хавфлилик даражасини жиддий камайтирувчи ҳолатлар деб топиб, унга нисбатан ЖКнинг 57-моддасини қўллаган ҳолда, модда санкциясида назарда тутилган озодликдан маҳрум қилиш жазосидан ҳам камроқ озодликдан маҳрум қилиш жазосини тайинлашни лозим топди.
Шунингдек, суд Тошкент шаҳар наркология диспансерининг 2021 йил 16 июлдаги 678, 679-сонли далолатномаларига асосан, И.Зокиров ва И.Ниғматовлар гиёҳвандликдан даволанишга муҳтож эмаслигини инобатга олиб, уларга нисбатан Ўзбекистон Республикаси ЖКнинг 96-моддаси тартибида гиёҳвандликдан мажбурий тартибда даволаш чораларини қўлламасликни; 
-иш юзасидан ашёвий далил деб эътироф этилган ва экспертиза жараёнида бир қисми сарфланганини инобатга олган ҳолда Ўзбекистон Республикаси Давлат хавфсизлик хизмати Моддий-техника ва хўжалик таъминоти бошқармасида 00708-сонли квитанция асосида сақланаётган умумий вазни 15,325 грамм “марихуана” гиёҳвандлик воситасини тегишли тартибда йўқ қилишни; 
-Яшнобод тумани ИИО ФМБ далилий ашёларни сақлаш хонасига топширилган “Parliament” қутиси ичидаги бир дона гугурт қутиси, “Marlboro” русумли сигарет қутиси, тетрагидроканнабинол излари мавжуд чекиш мосламасини тегишли тартибда йўқ қилишни, 1000 сўмлик купюрадаги пулни давлат эгалигига ўтказишни, тадбирда ишлатилган 500.000 сўм миқдордаги пул маблағлари тилхат орқали судланувчи И.Ниғматовга қайтарилганлигини эътироф этишни лозим деб топади.
Ўзбекистон Республикаси ЖПКнинг 454-457, 460, 462, 463, 465-468,              471-473-моддаларига амал қилиб, суд
Ҳ У К М   Қ И Л А Д И :
Зокиров Ислом Шокир ўғли (Zokirov Islom Shokir o’g’li) Ўзбекистон Республикаси ЖКнинг 273-моддаси 5-қисмида назарда тутилган жиноятни содир этганликда айбдор деб топилсин ва унга ушбу модда билан ЖКнинг                    57-моддасини қўллаган ҳолда 7 (етти) йил муддатга озодликдан маҳрум қилиш жазоси тайинлансин.

Ўзбекистон Республикаси ЖКнинг 62-моддасига асосан И.Зокировнинг 2021 йил 7 августдан 2021 йил 5 ноябрга қадар, яъни 90 (тўқсон) кун уй қамоғида сақланган ҳар бир кунини озодликдан маҳрум қилиш жазосининг бир кунига тенглаштириб ҳисоблаб, узил-кесил ўташ учун 6 (олти) йил 9 (тўққиз) ой озодликдан маҳрум қилиш жазоси қолдирилсин.

Тайинланган жазо умумий тартибли колонияларда ўтаттирилсин.

Жазони ўташ муддати 2021 йил 5 ноябрь кунидан бошлаб ҳисоблансин.

Судланувчи И.Зокировга нисбатан қўлланилган “уй қамоғи” тарзидаги эҳтиёт чораси бекор қилинсин ва у суд залидан қамоққа олинсин.

Ниғматов Иброхим Ғайратжон ўғли (Nig’matov Ibroxim G’ayratjon o’g’li) Ўзбекистон Республикаси ЖКнинг 276-моддаси 1-қисмида назарда тутилган жиноятни содир этганликда айбдор деб топилсин ва унга базавий ҳисоблаш миқдорининг 30 (ўттиз) баравари миқдорида 7.350.000 (етти миллион уч юз эллик минг) сўм жарима жазоси тайинлансин.

Ҳукм қонуний кучга киргач судланувчи И.Ниғматовга нисбатан қўлланилган “гаров” эҳтиёт чораси бекор қилинсин ва гаров тариқасида қўйилган 5.000.000 (беш миллион) сўм миқдордаги пуллар унга қайтарилсин.

Ҳукм қонуний кучга киргач, далилий ашё сифатида олинган:

-Ўзбекистон Республикаси ДХХ Моддий-техника ва хўжалик таъминоти бошқармасида 00708-сонли квитанция асосида сақланаётган умумий вазни 15,325 грамм “марихуана” гиёҳвандлик воситаси йўқ қилинсин;
-Яшнобод туман ИИО ФМБ далилий ашёларни сақлаш хонасида сақланаётган “Parliament” қутиси ичидаги бир дона гугурт қутиси, “Marlboro” русумли сигарет қутиси, тетрагидроканнабинол излари мавжуд чекиш мосламаси тегишли тартибда йўқ қилинсин; 
-1000 (минг) сўмлик купюрадаги пул давлат эгалигига ўтказилсин;

-тадбирда ишлатилган 500.000 (беш юз минг) сўм миқдордаги пул маблағлари тилхат орқали судланувчи И.Ниғматовга қайтарилганлиги эътироф этилсин. 
Ҳукмдан норози тарафлар ҳукм эълон қилинган кундан эътиборан йигирма сутка ичида, судланувчи ҳукм нусхасини олган кундан эътиборан шу муддат ичида Тошкент шаҳар судига апелляция тартибида шикоят ёки протест келтиришга ҳақли.

Раислик қилувчи:


(имзо)

У.Ханаев 
Халқ маслаҳатчилари 

(имзо)

Р.Мирзаева 







(имзо)

А.Саидова
Нусхаси аслига тўғри;

